
Стручен труд
Theoretical paper

„ВОВЕД ВО АНАЛИЗА НА ДИСКУРС“ – ПЕРСПЕКТИВИ 
И ПРЕДИЗВИЦИ

Лидија Камчева Панова
Универзитет „Гоце Делчев“, Штип, Република Северна Македонија

lidija.panova@ugd.edu.mk

Апстракт: Целта на овој труд е да се даде приказ на учебникот „Вовед во 
анализа на дискурс“ од авторките Билјана Ивановска и Марија Кусевска, чија задача 
е да обезбеди општ вовед и анализа во проучувањето на дискурсот. Авторките 
поаѓаат од претпоставката дека студентите и другите заинтересирани читатели 
можеби површно се сретнале со оваа дисциплина и не се доволно добро запознаени 
со полето на нејзиниот интерес и темите и методите со кои таа се занимава. Во 
моментов, анализата на дискурс е многу популарна и раширена на сите континенти 
и меѓу следбениците на разни научни дисциплини. Истражувањата во брзо 
растечкото и еволуирачко поле на анализата на дискурсот произлегуваат од бројни 
академски дисциплини кои се многу различни едни од други. Во овој контекст 
се вклучени и дисциплините во кои најпрво се развиле моделите за разбирање и 
методите за анализа на дискурсот, како што се лингвистиката и антропологијата. 
Но, вклучени се и дисциплини кои ги примениле и ги прошириле таквите модели 
и методи на проблеми во нивните академски домени, како што се комуникацијата, 
когнитивната психологија, социјалната психологија, филозофијата, книжевната 
критика и вештачката интелигенција.

Клучни зборови: анализа на дискурс, прагматика, единици на дискурсна 
анализа, интертекстуалност.

Вовед
Учебникот „Вовед во анализа на дискурс“ на авторките Билјана 

Ивановска и Марија Кусевска е наменет првенствено за студентите на 
Филолошкиот факултет како основна литература при реализација на 
наставната програма по задолжителните и изборните предмети Прагматика 
и Анализа на дискурс на сите насоки по странските јазици, но и по мајчин 
јазик, каде се работи оваа проблематика, но може да се користи и пошироко. 
Овој учебник може да се користи и од сите наставници, професори, 
лингвисти, мултипликатори и промотори по странски и мајчин јазик, како 
и од сите оние кои покажуваат интерес за изучување на овие интересни и 
актуелни дисциплини – прагматиката и анализата на дискурс. Учебникот е 
подготвен според пропишаната наставна програма на Филолошкиот факултет 

и барањата кои се поставуваат пред студентите на прв и втор циклус студии 
и е подготвен за да овозможи полесно совладување на материјата, разбирање 
на посложените поими и поврзување на теоретските и методолошките 
концепти, како и поврзување на теоријата со практиката.

Краток опис на содржината
Целта на учебникот „Вовед во анализа на дискурс“ е да овозможи вовед 

во проучувањето на дискурсот и да ги поттикне македонските лингвисти 
и филолози да истражуваат и да творат во оваа област која сѐ уште не е 
доволно проучувана во Македонија. Според авторките, „во различни 
средини, терминот анализа на дискурс различно се сфаќа. Пред сѐ, тоа е 
лингвистичка дисциплина и се однесува на описот на јазикот.“ Книгата ги 
содржи основните поими и теми на анализата на дискурс. Овој учебник се 
состои од следните четири дела: Дискурсот, светот и јазикот; Дискурс и 
структура; Дискурсот и општеството; Анализа на дискурс.

Првиот дел, Дискурсот, светот и јазикот, содржи четири поглавја: 
Концепти во анализа на дискурс, Контекст, Кохезија и Кохеренција. 
Во овој дел се дава краток преглед на анализата на дискурсот и на текст 
лингвистиката, се дава објаснување на овие два поими, потоа се разгледува 
улогата на дискурсот и на граматиката во комуникацијата, на главната 
функција на контекстот при создавање и разбирање на некој текст или говор, 
на улогата на граматичката и на лексичката кохезија при поврзувањето на 
јазичните средства во дискурсот и на важноста на кохеренцијата која ги 
опфаќа формите преку кои информациите се пренесуваат и ни овозможуваат 
да ги интерпретираме. Авторките Ивановска и Кусевска истакнуваат 
три аспекти на процесот на интерпретирање на намерата на говорителот 
или пишувачот: декодирање на комуникациската функција (како да се 
разбере пораката), примена на социо-културното знаење (факти за светот) 
и интерференциите кои може да бидат направени, но наведуваат и некои 
структури на очекувања кои претставуваат знаење за светот во вид на 
ментални модели кои говорителот ги користи при толкувања на значењата 
на новите информации.

Како една од централните теми во ова поглавје авторките ја обработуваат 
кохеренцијата која ги опфаќа формите преку кои информациите се пренесуваат 
и овозможуваат да се интерпретираат, т.е. способноста на текстот да пренесува 
значење. Кохеренцијата е поврзана со кохезијата, но не зависи само од неа. 
Таа зависи од интеракцијата на читателот со текстот. Многу лингвисти тврдат 
дека структурата не може да се изрази само преку граматички термини и 
дека јазичната форма на исказот е речиси нерелевантна. Како две полиња на 
кои значењето очигледно се формулира преку структурата на дискурсот, а 
не преку јазикот, авторките ги споменуваат конверзациската анализа која се 
занимава со редоследното обраќање, соседните парови, преземање на редот 
на зборовите и слично, и теоријата на говорните чинови, која се занимава 
со функциите на исказите. Сево ова е поткрепено со соодветни примери и 
теоретски и научни објаснувања.

Всушност, со овие поими се надоврзува вториот дел од учебникот 
наречен Дискурс и структура, а вклучува четири поглавја: Структура на 
дискурс, Единици за дискурсна анализа и типови дискурс, Говорни чинови 
и Конверзациска анализа. Во ова поглавје се дефинира опсегот и главните 
принципи за анализата на разговорите (конверзациска анализа). Воедно, 
се прави обид да се дефинираат главните концепти на конверзациската 
анализа (преземање на обраќањето при разговор, парови на говорници 
и соговорници, претпочитана организација на разговорот, целокупна 
организација итн.) и начинот на кој тие се материјализираат во вистинските 
разговори. Потоа, авторките прават анализа на даден разговор користејќи 
ги поимите и главните техники за анализа на разговорот. Клучен концепт 
во овие анализи е организација на ситуациите. Во ова поглавје фокусот 
е ставен на конверзациската анализа која се темели на секојдневната 
конверзација, нејзините карактеристики и организација. Авторките ги 
споменуваат и постмодернистичките теории за учтивоста што го опфаќа 
дискурзивниот модел според кој научниците сметаат дека самата теорија за 
учтивоста не е потребна, бидејќи истражувачите треба да го насочат своето 
внимание на интерперсоналната интеракција и начинот на кој учесниците на 
интеракцијата ги одржуваат конверзациските односи. Моделот на Вотс (Watts, 
2003) е многу значаен за разбирањето на учтивоста во постмодернистичката 
парадигма, бидејќи учтивоста се изучува во рамките на пошироката теорија 
за општествената интеракција и лицето. Авторките се надоврзуваат на еден 
од постмодернистичките пристапи и на социо-психолошкиот критички 
модел на Спенсер–Оати (Spencer–Oatey, 1996) кој наместо постулирање 
сопствена дефиниција на (не)учтиво однесување, предлага модифицирана 
рамка за концептуализација на лицето и интерперсоналните односи кои ги 
нарекува управување со меѓучовечките односи.

Третиот дел, Дискурсот и општеството, опфаќа две поглавја: Критичка 
анализа на дискурс (КАД) и Интертекстуалност и реконтекстуализација. 
Ова поглавје дава преглед на карактеристиките, интересите, темите и 
пристапите на критичката анализа на дискурс. Како главни карактеристики 
на овој феномен се споменуваат мултидисциплинарниот карактер и 
поврзаноста со многу други науки со кои има исти интереси и користи 
исти методи (лингвистика, социолингвистика, етнографија, антропологија, 
когнитивната и социјалната психологија и сл.). Меѓу интересите за анализа 
се истакнуваат природната употреба на јазикот на реалните корисници, 
фокусот на јазични единици поголеми од збор или реченица, излегување 
од полето на граматиката, проширување на невербалните аспекти на 
интеракција и комуникација и сл. Како главни теми на критичка анализа на 
дискурс се истакнуваат дискурсот, критиката, моќта и идеологијата. Исто 
така, се објаснуваат и некои термини карактеристични за оваа област како 
што се доменот, општествените практики, жанрот, говорна и дискурсна 
заедница. Во продолжение се истакнува дека овој феномен моментално е 
многу популарен и интересен за истражување. Овие истражувања се движат 
во рамките на модерните случувања во општеството како влијанието на 

економијата заснована на знаење, интегрирањето со когнитивните науки, 
идентитетската политика, политичкиот дискурс и сл. На крај, се заклучува 
дека критичката анализа на дискурсот се обидува да даде објаснувања за 
причините и развој на кризите, да се идентификуваат можните начини за 
ублажување на нивните ефекти и да го трансформираат капитализмот 
во помалку кризни, поодржливи и посоцијални насоки. Овој преглед се 
завршува со две истражувања од областа на критичката анализа на дискурс 
кои ќе дадат конкретни информации за темите и интересите од оваа област и 
ќе го поттикнат интересот на студентите за оваа дисциплина.

Четвртиот дел, Анализа на дискурс, се состои од две поглавја: Собирање 
податоци и нивна анализа и Дискурсна анализа на дело. Во овој дел се 
обработуваат теми како што се: типови на дискурс што ќе се анализираат, 
начин на собирање на податоци за анализа, начин на прикажување 
(нотирање, транскрибирање) на податоците во говорниот дискурс со цел 
поверодостојно прикажување на карактеристиките на текстот и контекстот, 
етиката во дискурсната анализа, се објаснува поимот корпус како збир на 
собран материјал, се дава приказ на анализите спроведени од интервјуата кај 
студентите од Катедрата за германски јазик и книжевност на Филолошкиот 
факултет при Универзитетот „Гоце Делчев“ во Штип, како и дел од 
наставниците кои се целосно или времено ангажирани во изведување на 
наставата на Филолошкиот факултет, се опишуваат користените интервјуа 
од испитаниците како инструмент за анализа на дискурсот. При анализата на 
интервјуата се користи поимот замислен свет, се согледува како анализата 
на дискурсот помага да се истражи начинот на создавање на значењата, 
социјалните јазици, светови, интертекстуалноста, а дискурсите и разговорите 
се користат за донесување и прикажување различни идентитети (социјално 
значајните индивидуи).

Секој дел содржи бројни корисни примери кои го поддржуваат 
теоретскиот материјал, вежби и задачи за примена на теоретските познавања, 
а на крајот користена литература. За секој дел авторките наведуваат богата 
релевантна литература.

Заклучок 
Со ова дело авторките покажуваат стручна и научна анализа на 

третираната проблематика која е систематично презентирана во учебникот. 
Начинот на појаснување и решавање на проблемите е јасен и пристапен. 
Оттука, концизното и експлицитното презентирање на оваа проблематика 
дава можност за користење на овој учебник не само од студентите на 
Универзитетот „Гоце Делчев“ во Штип, туку и пошироко како учебник од 
областа на анализата на дискурс и на прагматиката воопшто.

Lidija Kamceva Panova



 269
Palimpsest, Vol 8, No 16, 2023

Користена литература
[1] Ивановска, Б. & Кусевска, М. (2023): Вовед во анализа на дискурс. Штип: 

Универзитет „Гоце Делчев“.
*

[2] Spencer-Oatey, H. (1996). Reconsidering power and distance. Journal of 
Pragmatics 26, 1-24.

[3] Watts, R. J. (2003). Politeness. Cambridge: Cambridge University Press.

Lidija Kamceva Panova
Goce Delcev University, Stip, North Macedonia

“Introduction to Discourse Analysis” – Perspectives and Challenges

Abstract: The aim of this textbook is to provide a general introduction to the study 
of discourse analysis. The authors assume that students and other interested readers have 
only encountered this discipline superficially and are more confused than aware of its 
field of interest, topics, and methods. Currently, discourse analysis is highly popular and 
widespread on all continents and among followers of various scientific disciplines.

Research in the rapidly growing and evolving field of discourse analysis stems 
from numerous academic disciplines that are different from one another. This includes, of 
course, the disciplines in which the models for understanding and methods of discourse 
analysis were initially developed, such as linguistics and anthropology. However, it also 
encompasses disciplines that have applied and extended such models and methods to 
problems within their academic domains, such as communication, cognitive psychology, 
social psychology, philosophy, literary criticism, and artificial intelligence.

Keywords: аnalysis of discourse; pragmatics; units of discourse analysis; 
intertextuality.

